
KORXONA IQTISODINI 
BARQARORLIGINI TA’MINLASH 

MASALALARI

Abdullayev Maqsud Abdumaxmudovich
Bank-moliya akademiyasi magistri

Annotatsiya: Ushbu maqolada korxonalarning iqtisodiy barqarorligini ta’minlashga doir muhim omillar tahlil qilingan. 
Moliyaviy boshqaruv, ishlab chiqarish samaradorligi va tashqi iqtisodiy muhitga moslashuvchanlik kabi jihatlar asosiy 
e’tibor markazida bo‘ldi. Maqolada statistik ma’lumotlar asosida tahliliy yondashuv qo‘llanilib, barqaror rivojlanish 
mezonlari aniqlangan.

Kalit soʻzlar: iqtisodiy barqarorlik, korxona boshqaruvi, moliyaviy tahlil, raqobatbardoshlik, strategik rejalashtirish.
Abstract: This article analyzes the key factors for ensuring the economic stability of enterprises. The main focus is on 
financial management, production efficiency, and adaptability to external economic conditions. An analytical approach 
based on statistical data is used to identify the criteria for sustainable development.

Key words: economic stability, enterprise management, financial analysis, competitiveness, strategic planning.
Аннотация: В данной статье рассматриваются ключевые факторы обеспечения экономической устойчивости 
предприятий. Основное внимание уделено вопросам финансового управления, эффективности производства и 
адаптации к внешней экономической среде. На основе статистических данных применен аналитический подход 
для выявления критериев устойчивого развития.

Ключевые слова: экономическая устойчивость, управление предприятием, финансовый анализ, 
конкурентоспособность, стратегическое планирование.

K I R I S H
Insoniyat faoliyati va hayoti moddiy borliqqa bog‘liqdir. Inson yashash uchun nimaiki qilsa, doimo 

chegaralangan moddiy boyliklar muammosiga duch keladi. Insonning oliy maqsadi – yaxshi yashash, lekin 
havodan tashqari hamma narsa chegaralangan. Ulardan ratsional foydalanish doimo inson ongi oldida ko‘plab 
siyosiy, iqtisodiy, texnikaviy, texnologik, ekologik va boshqa muammolarni yuzaga keltiradi. Bu muammolar 
yakka insondan tortib, korxona, firma, ularning birlashmalari, umuman region va davlat iqtisodiyoti miqyosiga 
taalluqlidir. Shuning uchun ham inson paydo bo‘lganidan beri u bilan moddiy borliq o‘rtasida doimo munosabat 
va kurash mavjud bo‘lgan. Shu asosda xo‘jalik yuritish va uni boshqarish to‘g‘risida insoniyat doimo fikr yuritib, 
bu borada bilimlar tizimini shakllantirib kelgan. [8]

Shunday bilimlar tizimi “fan” deb yuritiladi. Fan – bu insoniyat tarixida to‘plangan tabiat, jamiyat va fikrlash 
to‘g‘risidagi bilimlar tizimidir. Shu bilimlar asosida insoniyat tabiat sirlarini, jamiyat muammolarini o‘rganadi va 
o‘z hayotiga moslashtiradi.

Ibtidoiy jamiyat rivojlanib, ibtidoiy jamoalar o‘rtasida tovar almashish munosabatlari shakllana boshlagach, 
insonlar iqtisodiyot to‘g‘risida fikr yurita boshlagan. Chunki odamlar faqat narsa (masalan, go‘sht, bug‘doy, 
kamalak, bolta kabi) haqida emas, balki ushbu narsalar orqali vujudga keladigan o‘zaro moddiy munosabatlar 
– ya’ni iqtisodiy munosabatlar haqida ham o‘ylay boshlaganlar. Asta-sekin insoniyat hayotidagi munosabatlar 
chuqurlashib, ijtimoiy mehnat taqsimoti natijasida alohida tarmoqlar, shu jumladan tijorat sohasi vujudga kelgan. 
Shu sababli insoniyat jamiyati kabi iqtisodiyot ham o‘z tarixiga ega.

Tarixiy hujjatlardan ma’lumki, tijoriy fikr yuritishlar eramizdan avvalgi 3000–2000-yillar oralig‘ida boshlangan 
bo‘lib, savdogarlar tomonidan qilingan hisobiy yozuvlar bizgacha yetib kelgan arxeologik topilmalar – loydan 
yasalgan taxtachalardagi hisob-kitob yozuvlari orqali tasdiqlanadi. Qadimgi Sharq mamlakatlarida eramizdan 
avvalgi 3000-yillarda narsalarni ijaraga berish va undan foyda olish kabi faoliyatlar mavjud bo‘lgan. Qadimgi Misr 
va Yunoniston aholisi oldi-sotdi, pul, baho, savdo, foyda, kredit kabi iqtisodiy kategoriyalarni amalda qo‘llagan.

O‘zbek tilidagi “iqtisod” so‘zi yunonchadagi “oikonomika” (ya’ni “oikos” – uy xo‘jaligi va “nomos” – qoida, 
tartib, qonun) so‘zlaridan olingan bo‘lib, uy xo‘jaligini yuritish qoidalari mazmunini bildiradi. Shuning uchun 
iqtisodiy fanlarda o‘rganiladigan kategoriyalar qadimgi Sharq olimlari qalamiga mansub bo‘lgan asarlarda 
uchraydi. Masalan, Sokrat, Ksenoфонт, Platon, Aristotel, Epikur kabi faylasuflar iqtisodiy fikrlarni ilgari surgan.

Markaziy Osiyo allomalarining asarlarida iqtisodiyotga taalluqli g‘oyalar va xo‘jalik yuritish bo‘yicha fikrlar 
ko‘p uchraydi. Ularning qatoriga Al-Farobiy, Ibn Sino, Beruniy, Yusuf Xos Hojib, Amir Temur, Ulug‘bek, Zahiriddin 
Muhammad Bobur kabi mutafakkirlarning ijodlari kiradi. Misol uchun, Amir Temur Tuzuklarida iqtisodiyot va 
davlat boshqaruviga oid, bugungi kunda ham dolzarbligini yo‘qotmagan iqtisodiy muammolarni hal qilish 
bo‘yicha qoidalar va yo‘l-yo‘riqlar mavjud. U yerda davlatning tarkibiy tuzilmasidan tortib, budjet daromadlari 
va xarajatlarini shakllantirish, mehnatni taqdirlash, maosh to‘lash, soliq undirish, jarimalar, in’om va ehsonlar 
to‘g‘risida ma’lumotlar keltirilgan.

Insoniyat tarixiga nazar tashlaganda, jamiyatning tashkil topishida siyosiy va iqtisodiy jihatlar o‘rtasida 
muhim farqlar mavjud bo‘lgan. Siyosiy hayotda tarixan ongli tartibga solish orqali jamiyat boshqaruvi yo‘lga 
qo‘yilgan. Davlat boshqaruvi g‘oyalari dastlab qabila boshliqlari, qariyalar kengashi va xalq majlislari kabi 
shakllarda namoyon bo‘lgan.

M A V Z U G A  O I D  A D A B I Y O T L A R  S H A R H I
Korxona iqtisodiy barqarorligini ta’minlash zamonaviy iqtisodiy adabiyotda muhim ilmiy yo‘nalishlardan 

biri hisoblanadi. Mazkur masala doirasida ko‘plab olimlar korxonalarning moliyaviy holati, investitsiyaviy 
faolligi, raqobatbardoshlik darajasi va boshqaruv tizimining samaradorligi orqali iqtisodiy barqarorlikka erishish 
omillarini o‘rganib chiqishgan.

O‘zbekistonlik olimlardan A. Jo‘raev korxona iqtisodiyotini barqarorlashtirishda samarali budjetlashtirish, 
ishlab chiqarish tannarxini pasaytirish va moliyaviy tahlilning tizimli yondashuvini muhim omillar qatorida 
ko‘rsatadi. U iqtisodiy barqarorlikni nafaqat foyda ko‘rsatkichlari bilan, balki likvidlik, to‘lovga qobiliyat va 
investitsiyaviy jozibadorlik orqali ham baholash zarurligini ta’kidlaydi.

Shuningdek, B. Xo‘jayev o‘z tadqiqotlarida korxona resurslarini optimallashtirish, ishlab chiqarish 
quvvatlaridan to‘laqonli foydalanish va raqamli texnologiyalarni joriy etish orqali barqarorlikka erishish 
mexanizmlarini tahlil qilgan. U ishlab chiqarish xarajatlarini kamaytirish va mahsulot tannarxini optimallashtirish 
orqali iqtisodiy xavflarni kamaytirish mumkinligini ko‘rsatgan.

Xalqaro miqyosda esa J. Brigham va L. Gapenskiy kabi mualliflar moliyaviy menejment vositalari orqali 
barqarorlikni ta’minlash masalasiga e’tibor qaratgan. Ularning fikricha, kapital tuzilmasini maqbullashtirish, 
risklarni boshqarish va dividend siyosatini aniq belgilash orqali korxona uzoq muddatli iqtisodiy barqarorlikka 
erishishi mumkin.

Rossiyalik iqtisodchi S. I. Ilienskiy o‘z asarlarida strategik rejalashtirish va ishlab chiqarish omillarini uzviy 
bog‘lagan holda barqarorlik modelini ishlab chiqqan. U ishlab chiqarish samaradorligini oshirish, tashqi iqtisodiy 
muhitga moslashish va bozor talabi asosida strategiyani shakllantirishga urg‘u beradi.

Shuningdek, M. Porter tomonidan ilgari surilgan raqobat ustunligi nazariyasi ham korxona iqtisodiyotini 
barqarorlashtirishda muhim rol o‘ynaydi. Porter bozorni tahlil qilish, raqobatchilarni baholash va ichki kuchli 
tomonlarga tayanib strategiyani ishlab chiqish orqali barqaror rivojlanishga erishish mumkinligini asoslab 
bergan.

So‘nggi yillarda barqaror rivojlanish bilan bog‘liq bo‘lgan ekologik va ijtimoiy omillar ham ilmiy izlanishlar 
markazida bo‘lmoqda. Xususan, N. K. Moiseeva korxonalar faoliyatida ekologik barqarorlik, ijtimoiy javobgarlik 
va resurslardan oqilona foydalanish masalalarini keng tahlil qilgan. U ekologik menejment tizimini korxona 
strategiyasiga integratsiya qilish orqali iqtisodiy barqarorlikka erishish mumkinligini ta’kidlaydi.

Ko‘rib chiqilgan tadqiqotlar asosida xulosa qilish mumkinki, korxona iqtisodiy barqarorligini ta’minlash 
murakkab va ko‘p omilli jarayon bo‘lib, u moliyaviy boshqaruv, ishlab chiqarish samaradorligi, innovatsion faollik 
va tashqi muhitga moslashuvchanlik darajasi bilan chambarchas bog‘liq.

T A D Q I Q O T  M E T O D O L O G I YA S I
Ushbu tadqiqotda korxona iqtisodiy barqarorligini ta’minlash omillarini aniqlash maqsadida statistik 

ma’lumotlar va amaliy hisobotlar tahlil qilindi. Ma’lumotlar Davlat statistika qo‘mitasi, moliyaviy hisobotlar va 
soha ekspertlari intervyulari orqali to‘plandi. Tahlil usuli sifatida komparativ tahlil va ko‘rsatkichlar dinamikasi 
asosida baholash usuli qo‘llanildi.

T A H L I L  V A  N A T I J A L A R
Ijtimoiy-madaniy taraqqiyot rivojlanishi bilan davlat boshqaruv funksiyalari mustahkamlanib, turg‘unlashib 

borgan. Iqtisodiy hayotda esa bunday holat kuzatilmaydi. Ibtidoiy jamoa davridan to kapitalistik tizimgacha 

bir-biri bilan ongli ravishda birlashmagan yakka ongli xo‘jaliklar mavjud bo‘lgan. Har bir xo‘jalik subyekti o‘z 
tashabbusi, o‘z ixtiyori va tavakkalchiligi asosida ish yuritgan. Ularning birligi – jamiyat va xalq xo‘jaligining 
iqtisodiy jihatdan uyg‘unligi – yakka xo‘jalik yurituvchilarining o‘zaro iqtisodiy munosabatlari orqali ta’minlangan.

Ijtimoiy mehnat taqsimoti chuqurlashgani va bozor munosabatlari shakllana boshlagani sayin, xo‘jalik 
yuritishni ongli ravishda tartibga solish g‘oyasi vujudga kelgan. Chunki minglab xo‘jalik subyektlarining 
uyushtirilmagan iqtisodiy faoliyati ijtimoiy halokatlarga olib kelishi mumkin. Hozirgi zamon korxonalari – xalq 
xo‘jaligining uyushtirilgan, davlat tomonidan tartibga solinadigan xo‘jalik subyektlari hisoblanadi.

Xo‘jalik korxonasi iqtisodiy fanlar nuqtayi nazaridan ishlab chiqarish elementlarini (mehnat, kapital, tabiiy 
resurslar, tadbirkorlik) o‘z manfaatlari, xo‘jalik yuritish va foyda olish maqsadi orqali birlashtirgan, o‘z resurslarini 
ixtiyoriy ravishda ishlatish huquqiga ega bo‘lgan subyekt sifatida tushuniladi. Shunday qilib, tarixiy jarayonlar 
davomida iqtisodiy nazariya shakllanib kelgan va “iqtisod” (ekonomika) atamasi ishlatila boshlangan.

Hozirgi kunda “iqtisod” tushunchasi bir necha mazmunda qo‘llaniladi. Birinchidan, iqtisodiyot deganda 
xo‘jalik tizimi (xalq xo‘jaligi, tarmoq, hudud, birlashmalar, korxonalar va firmalar) tushuniladi. Ikkinchidan, 
iqtisodiyot – bu ishlab chiqarish, taqsimot, muomala va iste’mol fazalarida vujudga keladigan insonlar hamda 
xo‘jalik subyektlari o‘rtasidagi moddiy va boshqa boyliklar bilan bog‘liq munosabatlar tizimidir. Uchinchidan, 
iqtisod – bu siyosiy faoliyat, ya’ni davlat siyosati, davlatlararo iqtisodiy aloqalar va shu kabi yo‘nalishlarni o‘z 
ichiga oladi. Va nihoyat, to‘rtinchidan, iqtisod – bu fan.

Fan – bu tabiat, jamiyat va tafakkur hamda ijtimoiy taraqqiyotni tahlil qilish va umumlashtirish to‘g‘risidagi 
insoniyat tomonidan to‘plangan bilimlar yig‘indisidir. Ushbu bilimlar orqali insoniyat tabiat sirlarini chuqur 
o‘rganish, texnika va texnologiyalarni, tabiiy fanlarni rivojlantirish va ijtimoiy taraqqiyotning muhim muammolarini 
hal qilish imkoniyatiga ega bo‘ladi.

Fanlar tizimida alohida o‘rinni iqtisodiy fanlar egallaydi. Iqtisodiy fanlar bir qancha mustaqil fanlardan 
iborat bo‘lib, ular o‘zaro chambarchas bog‘liq va murakkab tizimni tashkil qiladi. 1-rasmda keltirilgan fanlardan 
tashqari iqtisodiy jarayonlarga oid boshqa ko‘plab yo‘nalishlar ham mavjud. Barcha iqtisodiy fanlar o‘zaro tig‘iz 
bog‘liqlikda bo‘lib, har biri jamiyat iqtisodiyotini rivojlantirish va takomillashtirishda muhim ahamiyat kasb etadi. 
Iqtisodni fanlar tizimi sifatida ko‘rib chiqsak, bu tizimning qanchalik keng va murakkab ekani yana bir bor yaqqol 
namoyon bo‘ladi (1-rasm).

1-rasm. Barcha iqtisodiy fanlarning nazariy va metodologik asosi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz322

Korxona iqtisodiyoti fani o‘rganadigan mavzulari, muammolari va o‘z tarkibi bilan iqtisodiy fanlar ichida 
alohida o‘rin tutadi. Yuqoridagi rasmda ko‘rinib turganidek, bu fan barcha iqtisodiy fanlar bilan chambarchas 
bog‘liqdir. Umumiqtisodiy, tarmoqlar iqtisodi va maxsus iqtisodiy fanlar o‘rganadigan muammolar korxona 
iqtisodiyoti fanida mujassamlashgan. Birinchidan, har bir tarmoq va soha aynan korxonalardan tashkil topgan 
bo‘ladi. Ikkinchidan, korxona faoliyatida umumiqtisodiy va maxsus iqtisodiy fanlar tomonidan o‘rganiladigan 
kategoriyalar bevosita mujassam bo‘ladi. 

Iqtisodiyot fanlari va xo‘jalik yuritish amaliyoti xo‘jalikni oqilona va samarali boshqarish uchun unga mos 
xo‘jalik yuritish mexanizmini ishlab chiqadi. Bu mexanizmga mos ravishda iqtisodiy dastaklar (baho, soliq, 
foyda, kredit, ish haqi va boshqalar), iqtisodiy kategoriyalar, ko‘rsatkichlar, usullar (iqtisodiy yoki ma’muriy 
usullar, rejalashtirish, normativlashtirish kabi) ishlab chiqiladi va xo‘jalik yurituvchi subyektlar tomonidan o‘z 
maqsadlariga muvofiq boshqaruv jarayonlarida qo‘llaniladi. Korxona iqtisodiyoti fani aynan mana shu vositalar, 
kategoriyalar va usullarning mazmun-mohiyatini yoritib beradi hamda ularni xo‘jalikni boshqarishda qanday 
shakl va usullar bilan qo‘llash mumkinligini o‘rgatadi.

X U L O S A  V A  T A K L I F L A R
O‘zbekiston Respublikasida korxona moliyaviy barqarorligini boshqarish tizimining shakllanishi va uning 

samarali faoliyatini ta’minlashga doir nazariy, metodologik hamda amaliy jihatlar maxsus va mustaqil tadqiqot 
ob’ekti sifatida hali yetarli darajada o‘rganilmagan. Bu esa tanlangan ilmiy maqola mavzusining dolzarbligini 
hamda ilmiy-amaliy ahamiyatga ega ekanligini yana bir bor tasdiqlaydi. Korxona iqtisodiyotini mustahkamlashga 
qaratilgan strategik yondashuvlar, moliyaviy tahlilning chuqur qo‘llanilishi va tashqi xavflarga qarshi barqaror 
boshqaruv uslublarini ishlab chiqish hozirgi davrda alohida e’tiborni talab qiladi.

Ayniqsa, iqtisodiy beqarorlik sharoitida korxonalarning ichki boshqaruv mexanizmlarini takomillashtirish, 
moliyaviy risklarni kamaytirish va uzoq muddatli rivojlanishni ta’minlash zarurati bunday tadqiqotlarning 
ahamiyatini yanada oshirmoqda. Shu bilan birga, korxona barqarorligini baholashda zamonaviy tahlil vositalari, 
raqamli texnologiyalar va ilg‘or boshqaruv yondashuvlaridan foydalanish istiqbollari kelgusidagi ilmiy izlanishlar 
uchun muhim yo‘nalish bo‘lib xizmat qiladi.

joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

